
საქართველოს პრეზიდენტის

ბრძანებულება №409

1996 წლის 24 ივნისი

ქ. თბილისი

საქართველოში საბაჟო საქმის გაუმჯობესების, საბაჟო სისტემის რეორგანიზაციის ხელშემწყობ ღონისძიებათა და საერთაშორისო ტვირთზიდვის სფეროში სახელმწიფოებრივი წესრიგის განმტკიცების შესახებ

„საქართველოს 1996 წლის სახელმწიფო ბიუჯეტის შესახებ“ საქართველოს კანონის თაობაზე“ საქართველოს პარლამენტის 1996 წლის 9 თებერვლის დადგენილების მოთხოვნათა შესრულების, საბაჟო სისტემის რეორგანიზაციის კომპლექსური პროგრამის ეტაპობრივად განხორციელების, საქართველოს ტერიტორიაზე საიმპორტო და სატრანზიტო ტვირთბრუნვის კონტროლისა და დაცვის, საერთაშორისო ტვირთზიდვის მოწესრიგების, ტვირთის დანიშნულებისამებრ დროულად მიტანის, მისი აღრიცხვისა და დაბეგვრის სრულყოფის და ქვეყნის შიდა ბაზრის დაცვის, სახელმწიფო ბიუჯეტის კუთვნილი თანხების სრულად ამოღების მიზნით: 

1. საქართველოს ტერიტორიაზე საიმპორტო, საექსპორტო და სატრანზიტო ტვირთის გადაზიდვა საქართველოს სახელმწიფო საზღვრამდე და რეგიონალურ საბაჟო შემკრებ ტერმინალებამდე (საბაჟო საწყობი) განხორციელდეს მხოლოდ საბაჟო დეპარტამენტის სამსახურების კონტროლით:
1.1. საქართველოს საბაჟო დეპარტამენტმა (თ. აბულაძე) კავშირგაბმულობისა და ფოსტის სამინისტროსთან (ფ. ინჯია) ერთად უზრუნველყოს საბაჟო სფეროში მართვის და კონტროლის სისტემის კომპიუტერიზაცია და ელექტრონული კავშირგაბმულობის თანამედროვე სისტემების უმოკლეს ვადაში დანერგვა; 

1.2. მიღებულ იქნეს ცნობად, რომ საქართველოს საბაჟო სისტემაში მიმდინარეობს გაერთიანებული ერების ორგანიზაციის ვაჭრობისა და განვითარების კონფერენციის (UNCTAD) მიერ რეკომენდებული საბაჟო კონტროლის კომპიუტერიზებული სისტემის (პროგრამა „ასიკუდა") დანერგვის მისამზადებელი სამუშაოები. 

2. დაწესდეს, რომ: 

2.1. საქართველოს საბაჟო დეპარტამენტის საბაჟო გამტარ პუნქტებში თავის ფუნქციებს განახორციელებს მხოლოდ საავტომობილო ტრანსპორტის დეპარტამენტის შესაბამისი სამსახური საბაჟო დეპარტამენტის თანხმობის საფუძველზე;
2.2. სანიტარიულ-საკარანტინო, ვეტარინარული, ფიტოსანიტარიული და სხვა სამსახურები განლაგდნენ სპეციალურ საბაჟო კონტროლის ზონებში (შემკრებ-გამანაწილებელი) საბაჟო გამტარი პუნქტების მიმდებარე ტერიტორიაზე და განახორციელონ ვიზუალური საკონტროლო-საზედამხედველო ფუნქციები თავიანთი კომპეტენციის ფარგლებში შესაბამისი დებულების თანახმად; 

2.3. იმპორტირებული ტვირთის საბაჟო გაფორმება მოხდეს რეგიონალურ საბაჟო შემკრებ ტერმინალებში (საბაჟო საწყობებში) საბაჟო დეპარტამენტის მიერ დაგენილი წესით. სანიტარულ-საკარანტინო, ვეტერინარულმა, ფიტოსანიტარიულმა და სხვა სამსახურებმა თავიანთი ფუნქციები განახორციელონ რეგიონალური ტერმინალების ტერიტორიაზე. 

საბაჟო დეპარტამენტმა (თ. აბულაძე) უზრუნველყონ 2.2 და 2.3 პუნქტებში აღნიშნული სამსახურებისათვის შესაბამისი პირობების შექმნა. 

3. საქართველოს ფინანსთა სამინისტრომ (დ. იაკობიძე) ეკონომიკის სამინისტროსა (ვ. პაპავა) და სახელმწიფო კონცერნ „საქავტოგზასთან" (ბ. სარალიძე) ერთად წარმოადგინოს წინადადებები „საქართველოს რესპუბლიკაში საგზაო ფონდის შესახებ“ კანონში ცვლილებების შეტანის თაობაზე, ამ კანონით საქართველოს ტერიტორიაზე ავტოტრანსპორტის შემოსვლისათვის და სატრანზიტო მოძრაობისათვის საქართველოს საზღვრებზე გათვალისწინებული გადასახადების საბაჟო დეპარტამენტის მიერ აკრეფის მიზნით. 

4. ჩამოყალიბდეს ქ. თბილისის ლილოს ხილბოსტნეულის სასაწყობო მეურნეობის ბაზაზე რეგიონალური საბაჟო შემკრები ტერმინალი (საბაჟო საწყობი „ლილო-I“). 

4.1. გადაცემულ იქნეს საქართველოს სოფლის მეურნეობისა და სურსათის სამინისტროს ბალანსზე რიცხული ქ. თბილისის ლილოს ხილბოსტნეულის ბაზა საქართველოს საბაჟო დეპარტამენტის ბალანსზე. 

5. საქართველოს სახელმწიფო ქონების მართვის სამინისტრომ (ა. სილაგაძე), სოფლის მეურნეობისა და სურსათის სამინისტრომ (ბ. გულუა) და ადგილობრივი მმართველობის ორგანოებმა საქართველოს საბაჟო დეპარტამენტის განაცხადის საფუძველზე: 

5.1. გამოყონ საბაჟო შემკრებ-გამანაწილებელი პუნქტებისათვის შენობა-ნაგებობანი მიწის ფართობებით საბაჟო გამტარი პუნქტების მიმდებარე ტერიტორიაზე; 

5.2. ეტაპობრივად გადასცენ საქართველოს საბაჟო დეპარტამენტს ბალანსიდან ბალანსზე დაუტვირთავი და გამოუყენებელი სასაწყობო მატერიალურ-ტექნიკური ობიექტები; 

5.3. დააჩქარონ სამუშაოები საბაჟო ტერმინალების ჩამოყალიბებისათვის პირველ ეტაპზე ბათუმში, ფოთში, ქუთაისში, ახალციხეში, ხაშურში, გორში, მცხეთის რაიონში (ნატახტარი), მეორე ეტაპზე, ტვირთბრუნვის ზრდის კვალობაზე ოზურგეთში, ზუგდიდში, რუსთავში, მარნეულში, გურჯაანსა და ყაზბეგში. 

6. საქართველოს მიწის გამოყენებისა და დაცვის სახელმწიფო კომისიამ საქართველოს საბაჟო დეპარტამენტის განაცხადის საფუძველზე გადაწყვიტოს საბაჟო გამტარი პუნქტების მიმდებარე ტერიტორიაზე შემკრებ-გამანაწილებელი პუნქტებისათვის საჭირო მიწის ფართობის გამოყოფის საკითხი. 

7. საქართველოს საავტომობილო ტრანსპორტის დეპარტამენტმა (ბ.დარჯანია):

7.1. უზრუნველყოს სახელმწიფო საზღვრის გადაკვეთისას ავტოსატრანსპორტო საშუალებათა ტექნიკური მდგომარეობის, წონითი და გაბარიტული პარამეტრებისა და ტრანსპორტთან დაკავშირებული სხვა მოთხოვნების კონტროლი, გადაზიდვის სპეციალური ნებართვის გაცემა დადგენილი წესის შესაბამისად, ავტოსატრანსპორტო საშუალებათა რეგისტრაცია და შესაბამისი კონტროლი; 

7.2. საქართველოს საბაჟო დეპარტამენტთან ერთად დაუწესოს მკაცრი კონტროლი საქართველოს საბაჟო საზღვრებზე გადამზიდთა მიერ საერთაშორისო საავტომობილო მიმოსვლის შესახებ სამთავრობათაშორისო ხელშეკრულებებით გათვალისწინებულ მოთხოვნათა შესრულებას, არ დაუშვას სათანადო ნებართვის გარეშე საქართველოს ტერიტორიაზე სხვა ქვეყნების ავტოტრანსპორტის შემოსვლა. 

8. ქ. თბილისის მერიამ (ბ. შოშიტაიშვილი) უზრუნველყოს საერთაშორისო სატრანსპორტო ტვირთზიდვის დიდგაბარიტიან და მძიმეწონიან სატრანსპორტო საშუალებათა ქ. თბილისის შემოვლითი (სატრანზიტო) გზით გასატარებლად საჭირო ღონისძიებათა განხორციელება. 

8.1. კონცერნ „საქავტოგზამ“ (ბ. სარალიძე) უზრუნველყოს ქ. თბილისის შემოვლითი (სატრანზიტო) გზის დროული შეკეთება. 

9. საქართველოს საბაჟო დეპარტამენტმა რკინიგზის დეპარტამენტთან ერთად შეიმუშაოს რკინიგზით გადასაადგილებელი ტვირთის საბაჟო კონტროლის უზრუნველყოფის ერთიანი წესი:

9.1. საქართველოს რკინიგზის დეპარტამენტმა (ა. ჩხაიძე): 

9.1.1. უზრუნველყოს გარდაბნის რკინიგზის სადგურის სარკინიგზო ჩიხის სასწრაფო აღდგენა სრულფასოვანი საბაჟო კონტროლის განხორციელებისათვის საჭირო პირობების შესაქმნელად; 

9.1.2. საქართველოს საბაჟო დეპარტამენტთან ერთად წარმოადგინოს წინადადებანი სარკინიგზო ტერმინალების სისტემის ჩამოყალიბების თაობაზე. 

10. საქართველოს საჰაერო ტრანსპორტის დეპარტამენტმა (ზ. ჭანკოტაძე) საბაჟო დეპარტამენტთან (თ. აბულაძე) ერთად თბილისის საერთაშორისო აეროპორტსა და ქვეყნის სხვა აეროპორტებში უზრუნველყოს სრულფასოვანი საბაჟო კონტროლის განსახორციელებლად საჭირო პირობების შექმნა. 

11. საქართველოს საზღვაო ტრანსპორტის დეპარტამენტმა (ბ. ვარშანიძე) საქართველოს საბაჟო დეპარტამენტთან (თ. აბულაძე) ერთად შექმნას ყველა პირობა საპორტო-საბაჟო კონტროლის ზონებში სრულფასოვანი საბაჟო კონტროლის განხორციელებისათვის. 

11.1. ბათუმისა და ფოთის საზღვაო-სავაჭრო ნავსადგურების ტერიტორიები გამოცხადდეს საბაჟო კონტროლის ზონებად. 

12. საქართველოს შინაგან საქმეთა სამინისტრომ (კ. თარგამაძე): 

12.1. საქართველოს საბაჟო დეპარტამენტთან (თ. აბულაძე) და კონცერნ „საქავტოგზასთან“ (ბ.სარალიძე) ერთად დაადგინოს სატრანსპორტო საშუალებათა მოძრაობის სატრანზიტო და შიდა სატრანზიტო მარშრუტები (სარეზერვო მარშრუტების გათვალისწინებით);

12.2. დადგენილ სატრანზიტო მარშრუტებზე საბაჟო კონტროლის რეჟიმით მოძრავ ავტოსატრანსპორტო საშუალებათა გადაადგილებისა და ტვირთის დანიშნულებისამებრ დროული მიტანის უზრუნველსაყოფად სატრანსპორტო საშუალებათა მოძრაობის შეჩერება და მათ მიმართ საჯარიმო სანქციების გამოყენება განახორციელოს მხოლოდ საგზაო მოძრაობის წესების, დადგენილი მარშრუტების დარღვევის ან დანაშაულის შესახებ ოპერატიული ინფორმაციის არსებობის შემთხვევებში; 

ამ მიზნით წარმოადგინოს წინადადებანი მოქმედ კანონმდებლობაში შესაბამის ცვლილებათა შეტანის შესახებ; 

12.3. ქმედითი დახმარება გაუწიოს საქართველოს საბაჟო დეპარტამენტს გადამზიდთა მიერ სპეციალური ნებართვის გარეშე უცხოეთის ავტოსატრანსპორტო საშუალებებით, სამგზავრო ავტობუსებით კაბოტაჟური ტვირთზიდვის აღკვეთის საქმეში; 

12.4. უზრუნველყოს რეგიონალური საბაჟო შემკრები ტერმინალების (საბაჟო საწყობების) დაცვა საქართველოს საბაჟო დეპარტამენტის მიერ დადგენილი წესის შესაბამისად; 

12.5. ეკონომიკური დანაშაულობებისა და ნარკობიზნესის წინააღმდეგ ბრძოლის გააქტიურების მიზნით საბაჟო დეპარტამენტთან ერთად შეიმუშაოს სათანადო წინადადებანი საქართველოს საბაჟო კოდექსის მე-3 მუხლით განსაზღვრული რესპუბლიკური საკოორდინაციო საბჭოს შემადგენლობისა და კომპეტენციის დადგენის შესახებ. 

13. საქართველოს ტერიტორიაზე საიმპორტო, საექსპორტო და სატრანზიტო ტვირთის გადაზიდვის კონტროლის განხორციელებისას დუბლირებისა და პარალელიზმის გამორიცხვისათვის საბაჟო დეპარტამენტის შესაბამის სამსახურებს საქართველოს შინაგან საქმეთა სამინისტროსთან შეთანხმებით მიეცეთ უფლება გამოიყენონ საგზაო პოლიციის საგუშაგოები კავშირგაბმულობის საშუალებებით ტვირთის მოძრაობის კონტროლისა და დაკვირვების მიზნით. 

საქართველოს საბაჟო დეპარტამენტმა უზრუნველყოს აღნიშნული საგუშაგოების აღჭურვა შესაბამისი ტექნიკური საშუალებებით. 

14. მიღებულ იქნეს საბაჟო დეპარტამენტის წინადადება, რომ საბაჟო წესების დარღვევების, კონტრაბანდის, ნარკობიზნესის წინააღმდეგ ბრძოლის გაძლიერების მიზნით საქართველოს საბაჟო დეპარტამენტის სისტემაში არსებული საბაჟო წესების დარღვევებისა და კონტრაბანდის წინააღმდეგ მებრძოლი სამმართველო გარდაიქმნას ოპერატიულ სამმართველოდ. 

15. „საქართველოს 1996 წლის სახელმწიფო ბიუჯეტის შესახებ“ საქართველოს კანონის შესაბამისად გაუქმდეს „მოქალაქეთა მიერ საქართველოს რესპუბლიკის საზღვარზე ნაღდი ვალუტის გატანის დროებითი წესის შესახებ“ და „საქართველოს სახელმწიფოს მეთაურის 1995 წლის 6 იანვრის №1 ბრძანებულებაში ნაწილობრივი ცვლილებების შეტანის თაობაზე“ საქართველოს სახელმწიფოს მეთაურის 1995 წლის 6 იანვრის №1 და 1995 წლის 6 მაისის №158 ბრძანებულებანი. 

16. საქონელგაცვლითი და არასაქონელგაცვლითი ოპერაციების დროს საბაჟო პროცედურების მოსაკრებლების განაკვეთი განისაზღვროს საბაჟო ღირებულების 0,3 პროცენტის ოდენობით. 

16.1. მიზანშეწონილად ჩაითვალოს საქართველოს საბაჟო დეპარტამენტის სისტემაში ეკონომიკური სტიმულირებისა და მატერიალური წახალისების ფონდების შექმნისა და გამოყენების წესის დანერგვა, დამხმარე მეურნეობებისა და ობიექტების შექმნა. 

16.2. მიღებულ იქნეს საქართველოს საბაჟო დეპარტამენტის წინადადება, რომ საბაჟო სფეროში კორუფციისა და სხვა დანაშაულობების აღკვეთისათვის საბაჟო დეპარტამენტის თავმჯდომარესთან შეიქმნას განსაკუთრებული ინსპექცია. 

17. მიზანშეწონილად ჩაითვალოს საქართველოს საბაჟო სისტემის რეგიონალური პრინციპით მოწყობა. 

საქართველოს ფინანსთა სამინისტრომ (დ. იაკობიძე) საბაჟო დეპარტამენტის წარდგინებით დაამტკიცოს საბაჟო დეპარტამენტის სტრუქტურა, მასში აფხაზეთის, აჭარისა და მოძრავი რეგიონალური საბაჟო სამმართველოების გათვალისწინებით და უზრუნველყოს, რომ მას შეესაბამებოდეს საბაჟო დეპარტამენტის საშტატო ნუსხა. 

18. საქართველოს საბაჟო ტერიტორიაზე და საბაჟო საზღვარზე საერთაშორისო ტვირთზიდვის მოწესრიგებისა და ფუნქციათა ურთიერთგამიჯვნის მიზნით საქართველოს სახელმწიფო საზღვრის დაცვის დეპარტამენტმა (ვ. ჩხეიძე), საქართველოს შინაგან საქმეთა სამინისტრომ (კ. თარგამაძე) და საქართველოს უშიშროების სამინისტრომ (შ. კვირაია) თავიანთი უფლებამოსილებანი განახორციელონ კანონმდებლობით მინიჭებულ ფარგლებში, საბაჟო ორგანოების კომპეტენციაში ჩაურევლად. 

19. საქართველოს საბაჟო დეპარტამენტმა (თ. აბულაძე) საქართველოს საგარეო საქმეთა სამინისტროსთან (ი. მენაღარიშვილი) ერთად მოამზადოს წინადადებანი საერთაშორისო ტვირთზიდვის დარგში საბაჟო კონვენციებთან საქართველოს შეერთების შესახებ. 

20. საქართველოს საგარეო საქმეთა სამინისტრომ (ი. მენაღარიშვილი) უზრუნველყოს საზღვარგარეთის დაინტერესებული ქვეყნების ინფორმირება ამ ბრძანებულებით გათვალისწინებულ დებულებათა შესახებ. 

21. აღნიშნული ბრძანებულება გამოქვეყნდეს პრესაში და გადაიცეს საინფორმაციო საშუალებებით. 

ე. შევარდნაძე 

